
ᐱᓕᕆᐊᖑᔪᕕᓃᑦ ᓇᐃᓈᖅᑕᐅᓯᒪᓪᓗᑎᒃ: 
 
ᐅᑭᐅᖅᑕᖅᑐᒥ ᐃᒪᕐᒥᓲᑦ ᑎᖕᒥᐊᑦ ᖃᐅᔨᓴᖅᑕᐅᕙᓪᓕᐊᖏᓐᓇᕐᓂᖏᓐᓄᑦ ᐊᑐᖅᑕᐅᔪᑦ − 
2011 
 
ᐃᓱᒫᓘᑎᖃᕋᑦᑕ ᐊᒥᓲᓂᖏᓐᓂᒃ ᐃᒪᕐᒦᓲᑦ ᑎᖕᒥᐊᑦ ᓄᓕᐊᖅᐸᒃᑐᑦ ᐅᑭᐅᖅᑕᖅᑐᒥ. 
ᖃᐅᔨᓴᖅᑕᐅᓯᒪᔪᓂ ᑐᑭᓯᔭᐅᓯᒪᓕᕐᒪᑕ ᑕᒪᒃᑯᐊ ᓈᓴᖅᑕᐅᓯᒪᓂᖏᓐᓂ ᑎᖕᒥᐊᑦ 
ᑕᒪᐅᖓᖅᐸᒃᑐᑦ ᐊᐅᔭᒃᑯᑦ ᑕᒪᕐᒥᑲᓴᐃᑦ ᐊᒥᓲᔪᓐᓃᖅᐸᓪᓕᐊᑐᐃᓐᓇᕐᒪᑕ. 
ᖃᐅᔨᒪᔭᐅᖏᑦᑐᑦ ᓱᒐᒥ ᑕᐃᒪᐃᓕᖓᓕᕐᒪᖔᑕ, ᐃᓚᖏᑦ ᒪᑯᓂᖓ 
ᐱᔾᔪᑎᖃᕋᓱᒋᔭᐅᒐᓗᐊᖅᓱᑎᒃ: ᓂᕿᒃᓴᖃᑦᑎᐊᕈᓐᓃᖅᐸᓪᓕᐊᓂᖏᑦ ᓄᓇᓕᒡᔪᐊᕐᓂ 
ᑎᖕᒥᐊᑦ ᐅᑮᕕᒋᕙᒃᑕᖏᓐᓂ, ᐃᓄᐃᑦ ᓴᓇᕙᓪᓕᐊᑐᐃᓐᓇᕐᓂᖏᓐᓂ 
ᓄᖃᖅᑕᕐᕕᒋᕙᒃᑕᖏᓐᓂ ᑕᒪᐅᖓᐅᕙᓪᓕᐊᓂᖏᓐᓂ, ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ, 
ᐊᒻᒪᓗ ᐅᓗᕆᐊᓇᖅᑐᖃᕐᓂᖏᓐᓂᒃ ᑐᖁᓐᓇᖅᑐᓕᖕᓂᒃ ᐅᑮᕕᒋᕙᒃᑕᖏᓐᓂ ᓄᓇᓂ.  
 
ᖃᐅᔨᒪᓂᕆᔭᕗᑦ ᐊᒥᓲᑎᒋᓪᓚᕆᖕᓂᖏᓐᓂᒃ ᐃᒪᕐᒥᓲᑦ ᑎᖕᒥᐊᑦ ᓱᓕ ᐱᐅᔪᒻᒪᕆᐅᖏᒻᒪᑦ, 
ᐃᓚᖏᓪᓗ ᑎᖕᒥᐊᑦ ᓄᓕᐊᖅᐸᒃᑐᑦ ᑕᒫᓂ ᐅᑭᖅᑕᖅᑐᒥ ᖃᐅᔨᓴᐃᓐᓇᕐᓂᖅ 
ᐊᔪᕐᓇᖅᑑᕙᖕᒪᑦ ᑎᑭᑉᐸᓪᓕᐊᓕᕐᓂᖏᓐᓂᒃ/ᐅᑎᖅᐸᓪᓕᐊᓕᑎᓪᓗᒋᓪᓕᓗ. 
ᖃᐅᔨᓴᖃᑦᑕᐃᓐᓇᕆᔪᒪᒐᑦᑎᒍᑦ ᑎᖕᒥᐊᑦ ᐃᕙᕕᒋᕙᒃᑕᖏᓃᓪᓗᑕ, ᑕᐃᒫᒃ ᐱᐅᓂᖅᐹᒥᒃ 
ᖃᐅᔨᒪᑦᑎᐊᕐᓂᖅᓴᐅᓕᕈᓐᓇᕐᓂᐊᕋᑦᑕ ᖃᓄᑎᒋᑦ ᐊᒥᓲᑎᒋᓪᓚᕆᖕᒪᖔᑕ. ᑲᓇᑕᒥᐅᓪᓗ 
ᐊᒥᐊᓕᑲᒥᐅᓪᓗ ᐆᒪᔪᓕᕆᔩᑦ ᐋᕿᒃᓯᓯᒪᓕᕐᒪᑕ ᖃᓄᖅ 
ᖃᐅᔨᓴᖅᑕᐅᕙᓪᓕᐊᖏᓐᓇᕈᓐᓇᕐᒪᖔᑕ ᑎᖕᒥᐊᑦ ᐃᒪᕐᒦᑦᓲᑦ ᓄᓕᐊᖅᐸᒃᑐᑦ 
ᐅᑭᐅᖅᑕᖅᑐᒥ. ᐊᑐᕈᒪᒐᑦᑎᒍᑦ ᑕᐃᒃᑯᐊ ᐋᕿᐅᒪᔭᐅᓕᖅᑐᑦ ᐊᖑᒪᔪᒪᓪᓗᒋᑦ ᑎᖕᒥᐊᑦ 
ᐊᒥᓱᕈᖅᐸᓪᓕᐊᑎᒋᓂᖏᑦ ᐊᕐᕋᒍᒐᓴᐅᓂᐊᖅᑐᓂ, ᖃᐅᔨᒪᓂᐊᕋᑦᑎᒍᑦ 
ᐊᒥᓱᕈᖅᐸᓪᓕᐊᖕᒪᖔᑕ ᐊᒥᓲᔪᓐᓃᖅᐸᓪᓕᐊᖕᒪᖔᑕᓗᓐᓃᑦ. ᐊᑐᕈᓐᓇᖅᑕᕗᑦ ᑕᒪᒃᑯᐊ 
ᖃᐅᔨᒪᔾᔪᑏᑦ ᓇᓚᐅᑖᕈᑎᓄᑦ ᐊᑲᐅᖏᓕᐅᕈᑕᐅᔪᓄᑦ ᐃᒪᕐᒦᑉᐸᒃᑐᓂ ᑎᖕᒥᐊᕐᓂ, ᐊᒻᒪᓗ 
ᑐᑭᓕᐅᕋᓱᐊᕐᓗᒋᑦ ᓱᒐᒥ ᐊᑲᐅᖏᓕᐅᕈᑎᖃᖅᑐᔮᕐᒪᖔᑕ.  
 
ᔫᓐᖑᓕᖅᐸᑦ, ᓄᓇᒦᑦᑐᖃᕐᓂᐊᖅᑐᖅ ᐱᓕᕆᔨᓂᒃ ᑐᒃᑐᓯᐅᕐᕕᖕᒥ, 
ᓇᐅᑦᑎᖅᑐᖅᑕᐅᔭᖅᑐᕐᓗᑎᒃ ᐃᒪᕐᒦᓲᑦ ᑎᖕᒥᐊᑦ.  ᓄᓇᓕᕌᓛᖃᑲᐃᓐᓇᕐᓂᐊᖅᑐᑦ 
ᕿᒪᒃᑕᐅᓯᒪᔪᒥ ᒥᑦᑕᕐᕕᖕᒥ, ᐅᖓᓯᖕᓂᖃᖅᑐᒥᒃ 9.5 ᑭᓛᒥᑕᓂᒃ Forsyth Lake ᑕᓯᐊᓂ. 
ᑕᖕᒫᖅᓯᒪᓂᐊᖅᑐᑦ ᑕᐅᕙᓂ ᔫᓐ 15−ᒥᒃ ᑎᑭᓪᓗᒍ ᔫᓐ 30−ᒧᑦ. 
ᑐᐱᖅᓯᒪᕝᕕᖃᑲᐃᓐᓇᕐᓂᐊᖅᑐᒍᑦ ᑕᐅᕙᓂ, ᐊᒻᒪᓗ ᑕᒪᕐᒥᒃ ᐲᔭᖅᑕᐅᓂᐊᖅᑐᑦ 
ᐊᐅᓪᓚᓕᕐᒥᒍᑦᑕ.  
 
ᑎᖕᒥᐊᓕᕆᔩᑦ ᖁᓕᒥᒎᓕᒃᑕᖃᕐᓂᐊᖅᑐᑦ, ᖃᖓᑕᓲᒃᑯᓪᓗ ᖃᐅᔨᓴᖃᑦᑕᕐᓂᐊᖅᑐᑦ ᐊᒻᒪᓗ 
ᓄᓇᒦᓪᓗᑎᒃ ᓄᓇᒥᒃ ᐊᕕᒃᑐᖅᑕᐅᓯᒪᔪᒥᒃ ᐆᒃᑐᕋᖅᑕᐅᓯᒪᓗᓂ ᖃᐅᔨᓴᖅᑕᐅᓂᐊᕐᒥᔪᖅ 
ᓇᐅᒃᑯᑐᐃᓐᓇᖅ ᑕᐅᕙᓂ ᑭᖓᐃᓚᐅᑉ ᕿᑭᖅᑖᓗᐊᓂ. ᐊᓯᖏᓐᓂᒃᑕᐅᖅ 
ᖃᐅᔨᓵᖃᑐᐃᓐᓇᕆᐊᖃᕐᓂᐊᕐᒥᔪᒍᑦ ᑕᐅᕙᓂ ᑭᖓᐃᓚᐅᑉ ᕿᑭᖅᑕᖓᓂ, ᒪᕐᕉᓕᖅᑭᒥ 



ᐊᒻᒪᓗ ᐅᒥᖕᒪᖅᑑᑉ ᕿᑭᖅᑕᓂ, ᐊᒻᒪᓗ . ᑐᒃᑐᓯᐅᕐᕕᐅᑉ ᓇᖅᓴᖓᓂ ᐆᒪᔪᖃᕐᕕᖕᒥ. 
ᖃᐅᔨᓴᖅᑏᑦ ᑕᐅᕙᓃᖃᑦᑕᖅᑐᑦ ᐃᓂᓂᒃ ᒪᕐᕈᖕᓂᒃ ᐱᖓᓱᓂᒡᓗᓐᓃᑦ ᐃᑲᕐᕋᓂᒃ, ᐊᒻᒪᓗ 
ᐸᒡᕕᓴᐃᔾᔮᖏᑦᑐᑦ ᐆᒫᔪᓂᒃ ᐅᕝᕙᓗᓐᓃᑦ ᕿᒪᐃᓗᑎᒃ ᐊᒃᑕᑯᓂᒃ. ᓄᓇᒦᓪᓗᑎᒃ 
ᖃᐅᔨᓴᕐᓂᖏᓐᓂ, ᒪᕐᕈᒃ ᐃᓅᒃ ᐱᓱᖕᓂᐊᖅᑑᒃ ᐅᖓᓯᒋᒡᓗᑎᒃ 25 ᒦᑕᓕᖕᓂᕐ, 
ᐅᑎᖅᑕᖅᐸᓪᓕᐊᓗᑎᒃ ᐊᖏᓂᖃᖅᑐᒥᒃ 12 ᕼᐃᒃᑕᒥᒃ ᓄᓇᒥ. ᑎᑎᕋᖃᑦᑕᖅᑐᑦ 
(ᓂᐱᓕᐅᕐᓗᑎᒡᓗᓐᓃᑦ) ᖃᓄᐃᑦᑑᓂᖏᓐᓂᒃ ᐊᒻᒪᓗ ᐊᒥᓲᓂᖏᓐᓂᒃ ᑎᖕᒥᐊᑦ ᑕᑯᔭᖏᑦ. 
ᖃᖓᑕᔫᒃᑯᑦ ᓈᓴᖅᑕᐅᓂᖏᓐᓂᒃ ᐃᒪᕐᒥᓲᑦ ᑎᖕᒥᐊᑦ ᖃᐅᔨᓴᖅᑎᑕᐅᓂᐊᖅᑐᑦ 
ᖁᓛᐅᑕᐅᓗᑎᒃ ᐊᑕᐅᓯᕐᒥᒃ ᐊᕕᒃᑐᖅᑕᐅᓯᒪᔪᒥᒃ ᓄᓇᒥᒃ ᑭᖑᓂᐊᓄᑦ ᐆᒃᑐᖅᑕᐅᓯᒪᔪᒧᑦ 
ᓄᓇᒃᑯᑦ. ᐃᖏᕐᕋᓂᐊᖅᑐᑦ ᓈᓴᐃᓂᖏᓐᓂ ᓱᒃᑲᓂᖃᖅᑐᒥᒃ 80-90 ᑭᓛᒥᑕᓂᒃ 
ᐃᑲᕐᕋᑕᒫᖅ, ᐳᖅᑐᓂᕐᒥᒃ 30 ᒦᑕᒥᒃ. ᐊᖏᔪᑏᑦ ᐆᒪᔪᐃᑦ ᑕᑯᔭᐅᒑᖓᒥᒃ, 
ᖁᕝᕙᕆᐊᖃᑦᑕᕐᓂᐊᖅᑐᑦ ᖃᖓᑕᓂᖏᓐᓂ ᐸᒡᕕᓴᒃᑕᐅᓂᐊᖏᒻᒪᑕ.  
 
ᐊᐅᐸᓗᒃᑐᑯᓗᐃᑦ ᓯᒡᔭᕆᐊᑦ ᐃᒪᕐᒥᓲᑦ ᑎᖕᒥᐊᓂᒃ ᐱᓗᐊᖅᑐᒥᒃ ᐃᓱᒪᓘᑕᐅᓂᖅᐸᖑᕗᑦ 
ᐅᑭᐅᖅᑕᖅᑐᒥ. ᖃᐅᔨᒍᑦᑕ ᐊᐅᐸᓗᒃᑐᓄᑦ ᓯᒡᔭᕆᐊᕐᓄᑦ ᒪᓐᓂᓕᖕᓂᒃ, ᐱᑕᕋᓱᖕᓂᐊᖅᑕᕗᑦ 
ᑕᒪᒃᑮᒃ ᐃᓐᓈᒃ ᓯᒡᔭᕆᐊᒃ ᐊᕐᓇᓪᓗᐃᓪᓗ ᐊᖑᓴᓪᓗᐃᓪᓗ ᐃᓕᓯᕕᐅᔪᓐᓇᕐᓂᐊᕐᒪᑕ 
ᓂᐅᖕᒥᐅᑕᒥᒃ ᓇᓗᓇᐃᒃᑯᑕᕆᓂᐊᕐᒪᒋᑦ. ᑖᒃᑯᐊ ᓂᐅᖕᒧᐊᖅᑕᐅᓯᒪᓱᑦ 
ᐃᓕᑕᖅᓯᔾᔪᑕᐅᖃᑦᑕᕐᒪᑕ ᓯᒡᔭᕆᐊᕐᓂᒃ ᕿᖑᑎᒃᑯᑦ, ᑕᐃᒫᒃ 
ᐱᑕᖅᑕᐅᒃᑲᓐᓂᕆᐊᖃᕈᓐᓃᕐᓂᐊᕐᒪᑕ ᐊᑐᓂ ᖃᐅᔨᒪᔭᐅᓕᖅᑎᓪᓗᒋᑦ.   
ᐊᑕᐅᓯᕐᒥᒃ ᓱᓗᖕᒥᒃ (ᒥᖅᑯᒥᒃ) ᐲᖅᓯᕝᕕᐅᒐᓗᐊᕈᑎᒃ ᖃᓄᐃᓕᔾᔪᑕᐅᔾᔮᖏᒻᒪᑦ 
ᑎᖏᔪᓐᓇᕐᓂᖏᓐᓄᑦ, ᐊᒻᒪᓗ ᓄᑖᒥᒃ ᐱᑖᕐᓂᐊᕆᓪᓗᑎᒃ ᐅᑭᐊᒃᓵᒃᑯᑦ. ᑕᒪᓐᓇ 
ᐱᒻᒪᕆᐅᔪᖅ ᖃᐅᔨᔭᐅᕙᓪᓕᐊᔪᖅ ᐃᑲᔫᑕᐅᓂᐊᖅᑐᖅ ᑐᑭᓕᐅᕐᓂᕐᒧᑦ 
ᖃᓄᐃᓕᖓᓂᕆᕋᖅᑕᐅᓂᐊᕐᓂᖓᓄᑦ ᐊᐅᐸᓗᒃᑐᖅ ᓯᒡᔭᕆᐊᖅ ᐅᑭᐅᖅᑕᖅᑐᒥ, ᐊᒻᒪᓗ 
ᐃᑲᕐᔪᕐᓗᓂ ᐅᕙᑦᑎᓐᓂᒃ ᖃᐅᔨᓴᖅᐸᓪᓕᖏᓐᓇᕐᓂᖅ ᐊᒥᓲᓂᖏᓐᓂᒃ. ᐱᓕᕆᐊᖑᔪᓕᒫᑦ 
ᖃᓄᑐᐃᓐᓇᖅ ᐊᒃᑐᐃᓂᕐᓗᖕᓂᐊᖏᑦᑐᑦ ᑎᖕᒥᐊᕐᓂᒃ, ᐃᓄᐃᓪᓗ ᐊᐅᓚᑦᑎᔨᐅᓂᐊᖅᑐᑦ 
ᓯᒡᔭᕆᐊᕐᓂᒃᐱᓕᕆᐊᖃᓕᓂᐅᓪᓗᑎᒃ ᐊᒻᒪᓗ ᖃᐅᔨᒪᑦᑎᐊᖅᓱᑎᒃ ᑕᒪᒃᑯᓂᖓ 
ᐱᓕᕆᓂᕐᒥᒃ. ᐃᒪᕐᒧᐊᖅᑎᕆᖃᑦᑕᕐᓂᐊᕐᒥᔪᒍᑦ ᒪᓐᓂᖕᓂᒃ. ᒪᓐᓂᖕᓂᒃ ᓇᓂᓯᒑᖓᑕ, 
ᐃᓕᓯᖃᑦᑕᕐᓂᐊᖅᑐᑦ ᐃᒪᕐᒧᑦ. ᖃᐅᔨᒪᔾᔪᑕᐅᓂᐊᕐᒪᑦ ᖃᓄᖅ ᒪᓐᓂᒃᑖᕆᔭᐅᓚᐅᕐᒪᖔᑦ 
ᐊᒻᒪᓗ ᖃᖓ ᒪᓐᓃᑦ ᐃᓄᖏᑦ ᐊᓂᓂᐊᕐᒪᖔᑕ. ᐳᑦᑕᓛᖅᑎᑕᐅᖃᑦᑕᕐᓂᖏᑦ ᒪᓐᓃᑦ 
ᕿᓚᒥᑯᓘᓲᖅ, ᐊᓐᓂᖅᓯᓇᖏᔅᓱᓂᓗ.   
 
ᓄᓇᒦᕝᕕᒋᑲᐃᓐᓇᕐᓂᐊᖅᑕᕗᑦ ᐃᓄᖕᓄᑦ ᐱᖁᑎᒋᔭᐅᔪᓂ ᓄᓇᒦᔾᔮᖏᑦᑐᑦ. ᐃᓚᖏᑦ 
ᓄᓇᐃᑦ ᖃᐅᔨᓴᕐᕕᒋᓂᐊᖅᑕᕗᑦ ᐃᓄᖕᓄᑦ ᐱᖁᑎᒋᔭᐅᔪᓃᑐᐃᓐᓇᕆᐊᓖᑦ ᓄᓇᓂᒃ, 
ᐊᒻᒪᓗ ᐊᐱᕆᐊᓂᒃᓯᒪᓕᖅᓱᒋᑦ ᐊᖏᖅᑕᐅᔪᒪᓪᓗᑕ ᕿᑎᒥᐅᓄᑦ ᐊᒻᒪᓗ ᕿᑭᖅᑕᓂᒥᐅᓄᑦ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᐃᓄᖕᓄᑦ ᐱᖁᑎᒋᔭᐅᔪᓂ ᓄᓇᒦᑦᑐᓐᓇᕐᓂᖅ, ᐊᒻᒪᓗ 
ᐱᓯᒪᓪᓗᑕ ᐆᒪᔪᓕᕆᓂᕐᒧᑦ ᐱᔪᓐᓇᐅᑎᑦᑎᓐᓂᒃ.  
   



ᐃᓕᓐᓂᐊᖅᑎᐅᔪᓂᒃ ᐃᖃᓇᐃᔭᖅᑎᑦᑎᔪᒪᓂᐊᖅᑐᒍᑦ ᓄᓇᒦᖃᑕᐅᓂᐊᖅᑐᓂᒃ 
ᐃᑲᔪᖅᑎᒃᓴᓂᒃ, ᖃᐅᔨᓴᖅᑕᐅᓂᖏᓐᓂᒃ, ᓂᐅᕕᕐᓂᐊᖅᓱᒋᓪᓗ ᓂᕿᒃᓴᕗᑦ ᑕᖁᐊᒃᓴᐃᓪᓗ 
ᖃᐅᓱᐃᑦᑐᕐᒥᒃ.  

